
Shrirama Stuti by Naradamuni

નારદેન કૃતા શ્રીરામસ્તુતિઃ

શ્રીનારદ ઉવાચ ।
શ્રીરામં મુનિવિશ્રામં જનસદ્ધામં હૃદયારામં

સીતારઞ્જનસત્યસનાતનરાજારામં ઘનશ્યામમ્ ।
નારીમસ્તુતકાલિન્દીનતનિદ્રાગ્રાર્થિતભૂપાલં 

રામં ત્વાં શિરસા સતતં પ્રણમામિચ્છેદિતસત્તાલમ્॥ ૮૮॥
નાનારાક્ષસહન્તારં શરધારં જનતાધારં

વાલીમર્દનસાગરબન્ધનનાનાકૌતુકકર્તારમ્ ।
પૌરાનન્દદનારીતોષકકસ્તૂરીયુતસદ્ભાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૮૯॥
શ્રીકાન્તં જગતીકાન્તં સ્તુતસદ્ભક્તં બહુમદ્ભક્તં

સદ્ભક્તહૃદયેપ્સિતપૂરકપદ્માક્ષં નૃપજાકાન્તમ્ ।
પૃથ્વીજાપતિવિશ્વામિત્રસુવિદ્યાદર્શિતસચ્છીલં 

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૦॥
સીતારઞ્જિતવિશ્વેશં ધરપૃથ્વીશં સુરલોકેશં

ગ્રાવોદ્ધારણરાવણમર્દનતદ્ભ્રાતાકૃતલઙ્કેશમ્ ।
કિષ્કિન્ધાકૃતસુગ્રીવં પ્લવગવૃન્દાધિપસત્પાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૧॥
શ્રીનાથં જગતાં નાથં જગતીનાથં નૃપતીનાથં

ભૂદેવાસુરનિર્જરપન્નગગન્ધર્વાદિકસન્નાથમ્ ।
કોદણ્ડધૃતતૂણીરાન્વિતસઙ્ગ્રામે  કૃતભૂપાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૨॥
રામેશં જગતામીશં જમ્બુદ્વીપેશન્નતલોકેશં

વાલ્મીકીકૃતસંસ્તવહર્ષિતસીતાલાલિતવાગીશમ્   ।
પૃથ્વીશંહૃતભૂભારન્નતયોગીન્દ્રં જગતીપાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૩॥
ચિદ્રૂપં જિતસદ્ભૂપં નતસદ્દિક્પં નતસદ્ભૂપં

સપ્તદ્વીપજવર્ષજકામિનિસન્નીરાજિતપૃથ્વીપમ્ ।
નાનાપાર્થિવનાનોપાયનસમ્યક્તોષિતસદ્ભૂપં 

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૪॥
સંસેવ્યં મુનિભિર્ગેયં કવિભિઃ સ્તવ્યં હૃદિ સન્ધાર્યં

નાનાપણ્ડિતતર્કપુરાણજવાક્યાદિકૃતસત્કાવ્યમ્ ।
સાકેતસ્થિતકૌસલ્યાસુતગન્ધાદ્યઙ્કિતસદ્ભાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૫॥
ભૂપાલં ઘનસન્નીલં નૃપસદ્ભાલં કલિસઙ્કાલં

સીતાજાનિવરોત્પલલોચનમન્ત્રીમોચિતતત્કાલમ્ ।
શ્રીસીતાકૃતપદ્માસ્વાદનસમ્યક્શિક્ષિતતત્કાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૬॥
હે રાજન્ નવભિઃ શ્લોકૈર્ભુવિ પાપઘ્નં નવકં રમ્યં

મે બુદ્ધ્યા કૃતમુત્તમનૂતનમેતદ્રાઘવ મર્ત્યાનામ્ ।
સ્ત્રીપૌત્રાન્નાદિકક્ષેમપ્રદમસ્મત્સદ્વરદશ્ચાલં

રામં ત્વાં શિરસા સતતં પ્રણમામિ ચ્છેદિતસત્તાલમ્॥ ૯૭॥
શ્રીરામદાસ ઉવાચ ।
એવં સ્તુત્વા રમાનાથં રાઘવં ભક્તવત્સલમ્ ।
પ્રણમ્યાજ્ઞાં પ્રભોઃ પ્રાપ્ય પ્રયયૌ નારદો મુદા॥ ૯૮॥
ઇતિ શ્રીશતકોટિરામચરિતાન્તર્ગતે શ્રીમદાનન્દરામાયણે
વાલ્મીકીયે રાજ્યકાણ્ડે ઉત્તરાર્ધે સીતયા તુલસીપત્રસન્ધિર્નામ
દ્વાવિશાધ્યાયાન્તર્ગતા નારદેન કૃતા શ્રીરામસ્તુતિઃ સમાપ્તા ।

